
SUĠĠERIMENTI

Il-Kumitat għal-Libertajiet Ċivili, il-Ġustizzja u l-Intern jistieden lill-Kumitat għall-Kontroll 
tal-Baġit, bħala l-kumitat responsabbli, biex jinkorpora s-suġġerimenti li ġejjin fil-mozzjoni 
għal riżoluzzjoni tiegħu:

1. Jilqa' l-fatt li l-Qorti tal-Awdituri (il-"Qorti") iddikjarat li t-tranżazzjonijiet li fuqhom 
huma bbażati l-kontijiet annwali tal-Aġenzija għad-Drittijiet Fundamentali ("FRA") 
għas-sena finanzjarja 2020 huma legali u regolari fl-aspetti materjali kollha u li l-
pożizzjoni finanzjarja tagħha fil-31 ta' Diċembru 2020 hija ppreżentata b'mod ġust; 
jilqa' l-fatt li l-baġit tal-FRA żdied minn EUR 29 miljun fl-2019 għal EUR 30 miljun fl-
2020, liema ammont huwa biss ritorn għall-istat tal-2018; jinnota t-tnaqqis fil-persunal 
minn 114 għal 105 (-7,9 %) matul l-istess perjodu; jenfasizza li nuqqas ta' riżorsi 
finanzjarji u tal-persunal adegwati jista' jaffettwa l-kwalità tax-xogħol li tipprovdi l-
FRA u l-implimentazzjoni tal-mandat il-ġdid propost tagħha;

2. Jinnota li l-livelli ta' riporti ta' impenji għan-nefqa operattiva baqgħu għoljin u 
saħansitra żdiedu minn 60 % fl-2019 għal 83 % fl-2020; jirrikonoxxi li dawn ir-riporti 
prinċipalment jirriflettu n-natura tal-attivitajiet ewlenin tal-FRA, li jinkludu l-
finanzjament ta' studji u attivitajiet oħra li jkopru diversi xhur u eventwalment imorru 
lil hinn minn tmiem is-sena; jilqa' l-fatt li l-FRA stabbiliet għodda ta' monitoraġġ dwar 
ir-riporti ppjanati minn sena għall-oħra;

3. Jissottolinja r-rwol importanti tal-FRA biex tgħin ħalli jiġi żgurat li d-drittijiet 
fundamentali tal-persuni li jgħixu fl-Unjoni jkunu promossi u protetti; ifakkar f'kemm hi 
importanti l-FRA biex tippromwovi riflessjoni fuq is-sigurtà u d-drittijiet fundamentali; 
jenfasizza, b'mod partikolari, il-valur tal-istudji u l-opinjonijiet tal-FRA għall-iżvilupp u 
l-implimentazzjoni tad-dritt tal-Unjoni; ifakkar fl-impenn tal-FRA favur il-protezzjoni 
tal-gruppi vulnerabbli u kontra kwalunkwe forma ta' diskriminazzjoni;

4. Jinnota b'sodisfazzjon li l-FRA wieġbet għall-pandemija tal-COVID-19 billi ppubblikat 
sitt bullettini, li pprovdew stampa ġenerali f'waqtha u komprensiva tal-implikazzjonijiet 
li għandhom għad-drittijiet fundamentali l-miżuri nazzjonali adottati fl-Unjoni kollha 
biex jissalvagwardjaw liċ-ċittadini mill-COVID-19; ifakkar, madankollu, li dan il-
kompitu addizzjonali ma kienx akkumpanjat minn riżorsi addizzjonali; jilqa' l-fatt li, 
minkejja l-isfidi ppreżentati mill-pandemija tal-COVID-19, il-FRA pproduċiet 163 079 
materjal u għodda relatati ma' attivitajiet ta' sensibilizzazzjoni li huma ferm ogħla mill-
mira stabbilita għall-2020; japprezza ż-żieda fil-preżenza tal-FRA fil-midja;

5. Jilqa' l-fatt li l-FRA estendiet il-konsulenza tagħha dwar id-drittijiet fundamentali għal 
aġenziji oħra tal-Unjoni, speċjalment biex tgħin lill-Aġenzija Ewropea għall-Gwardja 
tal-Fruntiera u tal-Kosta ("Frontex") tlesti r-reklutaġġ tal-40 osservatur tad-drittijiet 
fundamentali fl-operazzjonijiet kollha tagħha u tħejji għall-qafas ġuridiku u operattiv 
għall-iskjerament tagħhom fuq il-post; iqis li l-FRA tista' tagħti għajnuna utli wkoll lil 
aġenziji oħra li l-kompetenzi tagħhom qed jiġu estiżi, bħall-Europol;

6.  Jissottolinja l-monitoraġġ kontinwu mill-FRA tal-ħafna sfidi tad-drittijiet fundamentali 
li jirriżultaw mill-ġbir, il-ħżin u l-ipproċessar tad-data f'sistemi tal-IT fuq skala kbira u 
l-interoperabbiltà tagħhom; jenfasizza li l-FRA tisħaq fuq ir-riskji potenzjali għad-

drittijiet fundamentali, fir-rigward tal-protezzjoni tad-data personali, il-protezzjoni 
kontra d-diskriminazzjoni, u d-dritt għal rimedju effettiv u l-ħtieġa li jiġu implimentati 
salvagwardji kif xieraq;

7. Jilqa' l-fatt li l-FRA implimentat b'suċċess il-Programm ta' Ħidma Annwali tagħha fl-
2020 u rnexxielha tilħaq il-miri kollha; jilqa' l-intensifikazzjoni tal-kooperazzjoni bejn 
il-FRA u organizzazzjonijiet internazzjonali bħall-Kunsill tal-Ewropa u n-Nazzjonijiet 
Uniti; japprezza l-appoġġ tal-FRA għal aġenziji oħra u jilqa' l-fatt li l-FRA qed tkompli 
tesplora modi ta' kooperazzjoni ma' aġenziji ta' interess simili; itenni wkoll l-
apprezzament tiegħu għat-tnedija tas-Sistema ta' Informazzjoni tal-Unjoni Ewropea 
dwar id-Drittijiet Fundamentali (EFRIS) għall-użu aktar sistematiku tal-valutazzjonijiet 
tal-obbligi internazzjonali tad-drittijiet tal-bniedem tal-Unjoni u tal-Istati Membri;

8. Jilqa' l-fatt li l-osservazzjoni tal-Qorti rigward l-introduzzjoni tal-offerti elettroniċi u s-
sottomissjoni elettronika tal-offerti ttieħdet azzjoni dwarha u ġiet ikkompletata;

9. Jinnota li d-distribuzzjoni bejn il-ġeneri rrappurtata għall-2020 fil-maniġment superjuri 
hija ta' tliet nisa (50 %) u tlett irġiel (50 %); jinnota li d-distribuzzjoni bejn il-ġeneri fil-
membri tal-bord ta' tmexxija hija ta' 30 mara (60 %) u 20 raġel (40 %); jinnota li l-
persunal b'mod ġenerali huwa magħmul minn 53 mara (51,96 %) u 49 raġel (49,04 %); 
ifakkar lill-Istati Membri jikkunsidraw il-bilanċ bejn il-ġeneri meta jinnominaw membri 
għall-bord ta' tmexxija;

10. Jirrikonoxxi n-natura kumplessa tal-istudji li saru mill-FRA, li jkopru l-liġi u l-prattika 
tal-Istati Membri kollha, u l-kwantità kbira ta' pubblikazzjonijiet maħruġa u ta' taħriġ 
mogħti biex tiġi żgurata l-konformità mad-drittijiet fundamentali li jikkontribwixxu 
ukoll għall-ħidma tal-korpi u l-aġenziji differenti tal-Unjoni u jarrikkuha;

11. Jenfasizza l-impenn tal-Aġenzija favur il-protezzjoni tal-gruppi vulnerabbli u dwar it-
tipi kollha ta' diskriminazzjoni fl-Unjoni; jilqa' l-fatt li l-proposta għal regolament tal-
Kunsill li jemenda r-Regolament (KE) Nru 168/2007 li jistabbilixxi Aġenzija tal-Unjoni 
Ewropea għad-Drittijiet Fundamentali tiċċara li l-ambitu tal-attivitajiet tal-Aġenzija 
jkopri l-kompetenzi kollha tal-Unjoni.

